
Puentek berresten du Foro Capitalean bere konpromisoa Euskal “Y”-arekin, etorkizuneko mugikortasuna Euskadira ekarriko duen lurralde-kohesiorako motorra delarik

• Garraio eta Mugikortasun Jasangarriaren ministroa izan da Vital Fundazioaren foroaren hirugarren edizioaren gonbidatua. Topaketak elkarrizketa eta gogoeta du helburu eta gaur, ARKABIAn, ehun pertsona inguru bildu ditu 

Vitoria-Gasteiz, 2026ko martxoaren 6a.- Óscar Puente, Espainiako Gobernuko Garraio eta Mugikortasun Jasangarriaren ministroak, bere konpromisoa adierazi du Euskadiko hiru hiriburuak —Vitoria-Gasteiz, Bilbao eta Donostia/San Sebastián— Frantziako mugarekin lotuko dituen Abiadura Handiko Trenaren garapenarekin.
Puentek horrela adierazi du Vital Fundazioaren Foro Capitalaren hirugarren edizioan. Politika, ekonomia, eta gizarte gaiak jorratzeko gunea da.  Vitoria-Gasteiz eta Araba hobeak irudikatzen eta eraikitzen lagunduko duten ideiak sortzea du helburu nagusi.
Arabako gizarte, politika, ekonomia eta enpresa arloko ehun ordezkari inguru bildu dira gaur goizean ARKABIAn, Foru Plazan, Puenteren hitzaldia entzuteko. Ministroak defendatu du azpiegitura honek etorkizuneko mugikortasuna Euskadira ekarriko duela eta lurralde-kohesiorako motorra izango dela; besteak beste, Euskadiko herritarrek hiru hiriburuen artean mugitzeko modua eraldatuko du, eta lurraldeko gune nagusien arteko lotura azkarragoa eta fidagarriagoa eskainiko du.
Urtebete baino gutxiagoan Euskal Y osoaren trenbide-plataforma amaituta egongo dela nabarmendu du Puentek. Ministroak gogorarazi du atzo bertan azpiegitura bisitatu zuela azken aurrerapenak egiaztatzeko.
Vital Fundazioko presidente Jon Urrestik egin du irekiera eta ministroa aurkeztu du. “Gaur foro honetan egotea ez da kasualitatea”, esan dio Puente ministroari. “Vital Fundazioa trenera igota dago. Gure misioaren parte da: hemen bizi diren pertsonen bizitza hobetzea. Eta erronka eder horretan trena ezinbestekoa dela uste dut.  Abiadura handiko trenaren aldeko apustua egiten dut. Konexioa ezinbestekoa da. Pertsonak konektatzea. Lurraldeak eta hiriak konektatzea. Aukerak konektatzea. Konektatuta egoteak amets egiteko aukera ematen du. Deskonektatuta egoteak, berriz, erabateko bakardadea dakar. Ez dut nahi Vitoria-Gasteiz deskonektatua eta isolatua izatea. Zenbat eta gehiago eta hobeto konektatuta egon, orduan eta hobeto. Batez ere, hemen bizi garen pertsonentzat eta gure industria- eta enpresa-sarearentzat”.

Urrestik amaitzeko adierazi du “Vital Fundazioa trenaren aldeko apustua egiten duela eta egiten jarraituko duela. Ahal den aukerarik onena bultzatuz. Eta, beti bezala, beharrezkoa bada, gure papera jokatuko dugu: bidea ireki, lehenak izan. Horregatik nahi genuen Puentes ministroa gune honetan izatea. Vitoria-Gasteiz hiriaren ‘geltoki’ honetan. Lehen eskutik jakiteko minutua eta emaitza: non gaude? zer gertatzen ari da? zer gertatuko da? noiz? zer egin dezakegu?”.
Bere hitzaldian, Puentek azaldu du jada martxan daudela euskal “Y”-ko trenbidearen muntaketa, katenariaren instalazioa eta segurtasun-sistemak. Zehazki, Bizkaiaren eta Arabaren arteko adarrean 15 tarte amaituta daude dagoeneko, eta gainerako lauetan lanean ari dira; horien artean daude Bergarako lotuneko hiru tarte, euskal “Y”aren bihotza dena.
Halaber, Puentek zehaztu du oraindik definitzeke daudela hirietarako sarbideak. Puntu horretan, ministroak lankidetza eskaini die euskal agintariei, proiektua amaitzen denean hirietarako sarbideak “prest” egon daitezen, azpiegitura hau “zerbitzu publikoaren ikuspegitik benetako errealitate” izan dadin.
Puenteren ustez, euskal “Y”-ak “Euskadin bizitzeko eta lan egiteko modua ulertzeko paradigma eraldatuko du”, eta sortuko dituen aukerak “kalkulaezinak” izango dira. Haren iritziz, lurralde honetan etorkizuneko mugikortasuna aktibatuko du, euskal gizarteko gune nagusien artean lotura azkarragoa eta fidagarriagoa eskainiko duelako, eta euskal herritarrek hiru hiriburuen artean mugitzeko modua errotik aldatuko duelako, baita merkantzien garraioa ere.
Puente azpimarratu du euskal “Y”a amaitzea mugikortasun jasangarriaren aldeko konpromisoaren parte dela, baita gaitasun handiko trenbide-sare jarraitu bat garatzearena ere, Europako gainerako sarearekin konektatua egongo dena. Gainera, adierazi du funtsezko pieza dela merkantzien tren bidezko garraioa bultzatzeko.

Arlo horretan, ministroak erreferentzia egin dio Júndizko plataforma logistikoari, “Euskadiren etorkizunerako giltzarria” dela esanez, eta euskal “Y”-a martxan jartzeak onura ekarriko diola. Plataforma hori Korridore Atlantikoarekin zabalera estandarrean lotzeko 33 milioi euro inguruko inbertsioa egin da. Espainian halako konexioa duen lehen plataforma da, eta Puenteren hitzetan, “mugarri garrantzitsua da Arabaren aurrerapenerako”.
Bide-azpiegituren arloan, Puentek iragarri du 24 milioi euro baino gehiago bideratuko direla Armiñongo lotunearen gaitasuna handitzeko, nahiz eta eskumen esklusiboa Arabako Foru Aldundiarena izan. Helburua da “A-1 Iparraldeko autobidean aurreikusita dagoen hirugarren erreiari jarraipena ematea”, trafiko handiena duten Espainiako autobideetako batean. Horrela, zerbitzu-maila handituko da eta gidatzea seguruagoa eta erosoagoa izango da, Arabako eta Gaztela eta Leongo nodo logistikoen artean trenaren eta kamioiaren arteko intermodalitate hobea eta handiagoa ahalbidetuz.
Azkenik, Forondako aireportuari eta haren hazkundeari ere egin dio erreferentzia, eta gogorarazi du DORA III proposamenean —oraindik Ministroen Kontseiluak baimendu behar duena— 63 milioi euro baino gehiago aurreikusi direla instalazioak eta zerbitzuak hobetzen jarraitzeko.
Foro Capitalera joan dira, besteak beste, Arabako ahaldun nagusi Ramiro González; Vitoria-Gasteizko alkate Maider Etxebarria; Arabako Batzar Nagusietako presidente Irma Basterra; bigarren lehendakariorde eta Ekonomia, Lan eta Enplegu sailburu Mikel Torres; Espainiako Gobernuak Euskadin duen ordezkari Marisol Garmendia; Garraioetako estatu-idazkari José Antonio Santano; Turismo, Merkataritza eta Kontsumo sailburu Javier Hurtado; Mugikortasun Jasangarriaren sailburu Susana García Chueca; PSE-EEko idazkari nagusi Eneko Andueza; Confebaskeko presidente Tamara Yagüe; SEAko presidente Juan Antonio Sánchez Corchero; eta Sidenor eta Talgo enpresetako presidente José Antonio Jainaga, besteak beste. Halaber, Vital Fundazioko Patronatuko ordezkaritza zabala ere bertan izan da.

